
 

Фарғона-Хубей: ҳамкорликда янги поғона

Шу йилнинг 16 ноябр куни Фарғона вилоятига Хитойнинг Хубей провинцияси Савдони
ривожлантириш Халқаро консуллиги раиси ўринбосари жаноб Ванг Ёнг бошчилигида 32 кишидан
иборат маҳаллий ҳукумат ва бизнес доира вакиллари ташриф буюрдилар. Уларни Фарғона
аэропортида вилоят ҳокими Шухрат Ғаниев кутиб олди.        

        Ташрифдан кўзланган мақсад, Фарғона вилоятининг иқтисодий инвестицион ҳолати билан
танишиш, шунингдек, маҳаллий тадбиркорлар билан ҳамкорлик алоқаларини ўрнатишдан
иборатдир.

        Хубей провинциясидан ташриф буюрган делегация вилоят ҳокимининг ўринбосари
М.Абдурахмонов бошчилигида Фарғона шаҳридаги “Фарғона Ясин қурилиш моллари” МЧЖ
фаолияти билан танишдилар. Шундан сўнг, Қўқон шаҳрига йўл олиб, Қўқон эркин иқтисодий
зонасида жойлашган “Шаффоф омад саноат” қўшма корхонаси ишлаб чиқараётган махсулотлар
кўргазмасида иштирок этдилар.

        Марғилон шаҳрида жойлашган Ўзбекистон-Хитой “Наримтекс” МЧЖ шаклидаги қўшма
корхона фаолияти уларда катта қизиқиш уйғотди.

 

Вилоят Тадбиркорлар марказида “Фарғона-Хубей: Инвестиция ва Савдо” бизнес форуми
доирасида Хубей провинциясининг Савдони ривожлантириш Халқаро консуллиги раиси
ўринбосари жаноб Ванг Ёнг билан вилоятдаги тадбиркорларимизнинг учрашуви бўлиб ўтди.

        Унда вилоят ҳокимининг ўринбосари М.Абдурахмонов, Хубей провинцияси делегацияси
раҳбари жаноб Ванг Ёнглар сўзга чиқдилар.

        Шунингдек, учрашув давомида вилоят инвестициялар ва ташқи савдо бошқарма бош
мутахассиси Д.Ғанижонов томонидан Фарғона вилоятининг инвестицион салоҳияти юзасидан
тақдимот ўтказилди.

 

Шундан сўнг маҳаллий ва Хубей провинцияси тадбиркорлари иштирокида “би-ту-би” форматдаги
музокаралар олиб борилди.

        Хубейлик тадбиркорларнинг Фарғона вилоятига амалий ташрифи давом этмоқда.

 

Фарғона вилояти ҳокимлиги Ахборот хизмати

